
Суд Босне и Хецеговине

Broj: S1 3 Iž 049798 24 Iž                                                                 

Sarajevo, 05.11.2024. godine



 

Sud Bosne i Hercegovine u Sarajevu, u vijeću apelacionog odijeljenja sastavljenom od sudija Zvjezdane Antonović kao predsjednice vijeća, Dinke  Bešlagić-Čovrk i Hilme Vučinića kao članova vijeća, odlučujući o žalbi političke stranke PDP-Partija demokratskog progresa, izjavljenoj protiv odluke Centralne izborne komisije Bosne i Hercegovine broj: 05-01-07-5-2620/24 od 30.10.2024. godine donesene po zahtjevu za  poništenje Lokalnih izbora 2024. godine,  na nejavnoj sjednici, održanoj dana, 05.11.2024. godine, donio je
R J E Š E N J E

Žalba se uvažava, Zaključak  Centralne izborne komisije Bosne i Hercegovine broj: 05-1-07-5-2620/24 od 30.10.2024. godine se poništava  i predmet vraća Centralnoj izbornoj komisiji BiH na ponovni postupak donošenja odluke.

O b r a z l o ž e n j e

Odlukom Centralne izborne komisije Bosne i Hercegovine broj i datum navedeni u uvodu, zahtjev političkog subjekta PDP- Partija demokratskog progresa za poništenje Lokalnih izbora 2024. godine u izbornoj jedinici Doboj, je odbačen kao nedopušten. 

Protiv ove odluke žalbu je blagovremeno podnijela politička stranka PDP- Partija demokratskog progresa  zbog pogrešno i nepotpuno utvrđenog činjeničnog stanja i pogrešne primjene procesnog prava sa prijedlogom da se nakon ispitivanja dopustivosti ocjeni kao inicijativa po službenoj dužnosti u skadu sa članom 2.10 Izbornog zakona BiH ,  da se utvrdi da je zahtjev ovog političkog subjekta osnovan zbog čega se određuje ponovno brojanje glasova na teritoriji grada Doboja i utvrđivanje rezultata glasanja ili da se usvoji žalba i  predmet vrati CIK-u BiH.

U žalbi navode da osporeni zaključak Centalne izborne komisjje BiH ne sadrži ni u dispozitivu ni u obrazloženju dio zahtjeva koji se odnosi na ponovno brojanje, što ukazuje da o zahtjevima nije u cijelosti odlučivano.

U odgovoru na žalbu, Centralna izborna komisija Bosne i Hercegovine predložila je da Sud žalbu odbije kao neosnovanu. 

Žalba je osnovana.

Prema stanju u spisu proizilazi da je žalitelj,  podnio zahtjev za ponovno brojanje glasova, poništenje izbora  i provođenje ponovnih izbora.

Žalbom se pravilno ukazuje da je  osporenim zaključom odlučeno samo u pogledu zahtjeva koji se odnosi na poništenje izbora i provođenje novih. Tačno je da kako u dispozitivu, tako ni u obrazloženju nema razloga koji bi opravdavali izjašnjenje  Centralne izborne komisije BiH  na žalbu, da su  oba zahtjeva objedinjena  u jedan i da je osporenim zaključkom odlučeno na taj način o oba postavljena zahtjeva žalitelja.

Naime,  samo  po zahtjevu za poništenje Lokalnih izbora na zahtjev stranke  Centralna izborna komisija Bosne i Hercegovine može odlučiti na način da se zahtjev odbaci kao nedopušten primjenom člana 2.10 Izbornog zakona BiH.

 Međutim,  o zahtjevu  za ponovno brojanje koji je evidentno podnesen od strane žalitelja kao ovlaštenog lica,  u tom dijelu zahtjev se ne može odbaciti, nego se o njegovoj osnovanosti mora  donijeti odluka u meritumu  na način da se isti ili usvoji ili odbije.

Iz navedenih razloga,  apelaciono vijeće se nije upuštalo u ocjenu pravilnosti i zakonitosti pobijanog zaključka, nego je  valjalo  žalbu žalitelja  usvojiti, osporeni zaključak ukinuti i vratiti Centralnoj izbornoj komisiji  BiH  uz napomenu da odluči o svim zahtjevima žalitelja u konkretnoj stvari.
Radi izloženog odlučeno je  kao u izreci rješenja  primjenom odredbe člana  81 stav 1 Zakona o upravnim sporovima Bosne i Hercegovine (Službeni glasnik BiH,  broj 19/02 -74/10).

